
Ohfang 

Heerend her unn sein gespannt, 

was ich eich jetzt erzeehl ausm Reerer Land.  

Corona hat uns seit letschd Johr ganz schä ingenumm, 

was unser soziales Lääwe hat arisch mitgenumm. 

Schun die letschd Kerb konnte mer net feiere wie gewohnt; 

die Lewwer wurd bei uns Reerer Leit verschont.  

Generell han die Reerer im letschde Johr net viel getribb, 

weil se sinn gezwungenermaße all dehäm geblibb.  

Aus dem Grund hammer ah net werklich Kerweredtheme sesamme grieht, 

unn han uns gröschdenteils fer e „Best-Of“ an Geschichdscher aus de Jahre 

2001-2019 entschied.  

 

Mer hoffe eich gefalle die alte Kracher unn Eskapade, 

so e kläner Rickblick in die alde Zeide kann jo net schade. 

 

Deswähje det ich sahn: Mir fange mo oh, 

zu aller erschd is awwer mo unser Hasso droh.  

Der is jo ah schun lang nimmi gewähn im geliebte Reerer Land, 

desweje freie mer uns, dass er jetzt wirrer is uff unsrer Läder geland. 

Hasso, loss mo dei schänes Stimmsche heere, 

um unser Reerer Kerb se ehre.  

 

 

 

 

 



De Reerer Wassermann, 2001 

Ach Ihr Leit, mehr fallt do was in,  

der muss als erschdes do in die Kerweredd eninn. 

Do gäeniwwer, do dud äner wohne,  

denne müsst mer normalerweise für sein tun noch belohne. 

In Lautre hadder e Wohnung in Besitz, 

das is jo nix schlimmes, das war a noch net der Witz. 

 

Doch wenn mer Mieter in seiner Wohnung han will sitzte, 

muss mer dodefor noch ganz schä schwitze. 

Also hadder viel Zeit investiert 

unn die ganz Wohnung noch renoviert. 

Geschafft hodder dort, wie e Brunnebutzer, 

dass a speeder kä Klage komme vum neie Benutzer. 

 

Ich glaab vier Woche hodder mit em Neimache vun de Wasserleidunge do 

erum gemach, 

awwer fer so e Feierwehrmann wie ihne, is das bissje Wasser jo kä Sach. 

Mojens hodder sich dann emol gedenkt:„  

Ich kännt jo mol browehre, ob das Wasser sei Bahne in mei Wohnung lenkt!“ 

 

Unn so hadder dann voller Elahn  

unne die Hauptleidung uffgetan. 

„Das geht schunn“, ware dann sei Gedanke, unn er is hämgefahr. 

Doch was dann bassert is, kennt eich vielleicht besser in Lautre sei Nochbar 

sah. 

 



Der hot owens beim Hartmut ohgeruf, unn hot ohgefang se schelle, 

der hot sich noch net emol mem Name kenne melle! 

„Ich will Ihne mol was sahn, es is net normal unn ich dun a jetzt nix doher lalle, 

awwer bei mir dun Richdung ihr Wohnung die Tabete vun de Wand abfalle.“ 

 

De Hartmut glei eniwwer no Lautre gefloh, 

in die Wohnung eninn unn do hot e halwer Meder Wasser gestann, das is net 

geloh. 

„Ach Du scheiße, wie konnt dann das baseere,  

ich wollt doch nur emol die Wasserleidung ausproweere!“ 

 

Ja Hartmut, du haschs jo selwer gepackt Dir das zu vebogge, 

du musch a am Enn vun derer Leidung e Hahne drufhogge! 

Jetzt geht’s widder los, jetzt kannsche widder ohfange se schwitze, 

unn de ganze Dach zum renoviere in Deiner Wohnung sitze! 

 

Die Straußjugend kreischt em Hartmut zu Ehr, 

wenn das Wasser doch net immer so hinnerhältisch wär! 

 

 

 

 

 

 

 

 

 



Boxkampf beim Bäcker, 2004 

Wenn mer in Roth wisse will, was is so baseert, 

do wird emol die Stroß enuff in die Bäckerei mascheert. 

Do wird gerätscht unn getratschd, was es Zeich hält 

unn mer erfahrt, was die brave Reerer han so ohgestellt.  

Die Düfersch Ilona dud do owwe die Lewensmittel verkaafe 

unn somit halt se den Lade am laafe.  

  

Unn wenn dann so Dach faschd rum is unn nimmi viel Leid do sinn werd das 

ausgenutzt 

Unn de ganze Laade mol schnell gebutzt.  

Also de Ämer raus unn Wasser eninn, 

sonschd hat das viele Schrubbe jo ah kä Sinn.  

 

Als die Ilona do grad am Werke is, geht die Deer uff unn die Emmi kommt in de 

Laade, 

„Ach Moment, Emmi, musche grad mol kurz warte.“ 

Die Emmi guggt unn sieht wie die Ilona dud denne Borrem poliere 

Unn fangt ah glei schon oh se se kritisiere! 

 

„Ach Ilona, das kannsche doch so net mache, 

das is jo zum Schäbblache! 

Du kannsch jo gar net gescheid butze 

Das bisje gewischel dud jo wohl nix nutze!“ 

„Emmi hall doch dei bleedi Schlapp, 

sonsch gebts glei änie uff die Klapp! 

 



Du brauchsch mir net se vezeehle, wie ich was se mache honn, 

du warsch wohl e bisje lang in de Sonn!“ 

Das war zuviel: „Was hasche gesaht? Ich wär bleed?“ 

unn schunn hat sich die Emmi uff die Ilona zu beweht. 

 

Ring frei zur ersten Runde! 

 

Die Emmi holt aus unn vesucht de Ilona äni se knalle, 

doch die duggt sich: „Du dummi Schnepp, kannsche net emol korz ruhisch 

halle!!!“ 

 

Runde zwei! 

 

Jetzt werd geheseitig gestubbt, bis se negschd wäre hiegefall, 

awwer die Ilona hot sich am Weißbrot unn die Emmi am 2 Pünder feschdgehall! 

 

Runde drei! 

 

De Butzlabbe kommt zu seim Insatz, 

unn land negschd bei ähm vun dänne zwä Streithähn in de Fratz! 

„Du dolli Nudel hall doch still, 

wenn ich Dir mit dem Lumbe äni gewwe will!“ 

„Das ded Dir wohl so basse, 

du lehschs wohl druff oh unn willsch se unbeding fasse!“ 

 

Runde vier! 

 



„Awei langds awwer, ich mäschd emol wisse, was Du Dir dodebei dusch denke, 

ich dun dich jetzt im Ämer vesenke! 

Wanns jetzt Sauerei gäbt, dann isses halt so.“  

unn schunn kummt de Emmi de Ämer mim Butzwasser entgähegefloh! 

 

Die Getrud kummt grad um die Eck unn dud ihre Aue net traue: „Sahn mol sinn 

ihr dann bescheuert ihr zwä Ochse? 

Ihr känne eich doch net zwische de Wegg rumboxe! 

Dun eier Krach vor de Där austrah, 

do känne ner eich bis moije frieh die Kepp inschlah!“ 

 

Die zwä Streithähn sinn dann ausenanner gang, 

awwer mudisch vun de Gertrud, die het sich uff ämol a noch änie ingefang! 

Unn die Ilona, die iss net dumm! 

Seitdem hänge hinner de Thek immer Boxhandschuh rum! 

Dud se beim Butze noch emol ähner fobbe, 

kann sem direkt e paar uff die Murmel klobbe! 

Die Emmi siehsche ah nur in de Bäggerei,  

wann se hot ihre Helm debei! 

 

Die Straußjugend kreischt dene zwä zu Ehr, 

net mit Ämer schmeiße, a bei some Duell bleibt mer immer fair! 

 

 

 

 

 



Fehldruck, 2018 

Es war an nem verrände Dach im besagte Johr,  

do is mer liewer im Haus blieb, dass mer net hat so gefrohr. 

Das Gleiche hat sich ach es Biedinger Nicki gedenkt 

unn hat de Fokus ihrer heutige Arwet mo uff ihr Büro gelenkt. 

Uffrahme wollt se dene Raum emol im Haus, 

weil do konnt ahmo so einischer Schrott enaus. 

 

Alles hat ah soweit ganz gut geklappt 

unn die Nicki hat sich zum Schluss nur noch schnell e paar weiße Blätter 

geschnappt. 

Ufffülle wollt se de Drucker mit Babier nämlich noch grad, 

sonschd kann de Roger am Owend nix drucke, „Ei, das wär doch schun schad!“ 

 

Als de Roger nämlich is vun de Arwet häm kumm gefahr,  

do hat die Nicki ah glei schun zumgesah: 

„Roger, denk noch droh die Bescheinischung vun unserm Jahresinkomme fer 

die Krankekass auszedrucke heit, 

dass die Leit vun de IKK dodrüwer mo wisse Bescheid. 

Die brauche das nämlich fer so bestimmte Sache,  

sodass se kenne weitere Dinge mache. 

Weiß Babier han ich heit Mittag ah schun in de Drucker geleht, 

sodass es jetzt ah glei zur späte Stunn e bissje schneller geht.“ 

 

„Ei Nicki, das is jo gut se wisse, 

dass mer das jetzt nimmi mache misse.“ 

 



Ausgedruckt hat de Roger die Bescheinischung dann glei, 

awwer, ach du scheisse, was kommt dann do ausm Drucker ewei. 

-Jahreszeugnis, Meike iedinger, Klasse 12- hat do ganz owwe druff gestann 

unn unnedrunner isses dann mit de ganze Fächer unn Note weitergang. 

 

„Oa näää, das do kann doch jetzt net sinn, 

manchmo froh ich mich echt, ob ich noch ganz sauwer bin.“ 

Rumgedreht hat die Nicki das Zeugnis, das ewe ausm Drucker komm is dann, 

um se siehe, ob was an dem gude Stick war jetzt dran. 

Ach Gott, eijo, hinne war jetzt es Jahresinkomme schä uffgedruckt se siehe, 

„Ei, das wärre mer nie wieder do eweg griehe. 

Do hann ich beim Nohlehe vum weiße Babier jo werklich de Meike ihr Zeugnis 

mitgegriff fer in de Drucker rinn, 

oa Man, wie verpeilt kann mer dann selbschd eigentlich sinn?!“ 

 

Awwer was solls, die IKK grieht jetzt mol de Meike ihr Note 

unn es Meike hat in de Schul grieht e paar beglaubigte Kopiee angebote. 

Sahn muschd se dort: „Ich han mei Originalzeugnis verlor“, 

weil die anner Geschischd, die hät jo kenner gehall fer wohr. 

 

Die Straußjugend singt de Nicki e Lied, 

wenn se beim nächschde Mol doch nur es richtige Babier se greife grieht. 
 

 

 

 

 



Baustelleverbot, 2018 

Net weit weg von do, die Stroß enuff, 

do wohnt e junger Mann, der hat‘s handwerklich schun recht gut druff. 

An nem sonnische Dach hat sich de Ralle vum Wetter anziehe geloss 

unn hat sich mol widder drauß zum Schaffe entschloss. 

 

Wenn mer das riese Grundstick sieht, is jo ah noch e Menge zu tun, 

deshalb is kä Zeit sich samschdachsmojens auszuruhn‘. 

Also raus bei Zeit, das is doch gelacht, 

„Do kriehn ich üwwer de Dach mei Projekt ferdisch gemacht.“ 

Die Schaufel unn de Biggel in de Borrem geschlah 

unn zwä Stunn e Loch ausgehob, „Ich kanns eich sah.“ 

Wenn mer‘m so zuguggt, de Bub is schun geschickt, 

kurz druff hater mit aller Kraft schun die Beddongmaschin in de Garde gedrickt. 

 

Sei Ziel, das will er net aus de Aue verliere, 

„Heit dun ich de Poschde fers Hofdoor inbedoniere! 

„So, Los geht’s“, denkt sich de Ralle,  

„jetzt müsse mer nur noch e bisje Zement unn Kies in die Bedongmaschin 

knalle. 

Dann mit Wasser ordentlich vermische losse  

unn dodemit werd das Loch dann um de Poschde rum ausgegosse.“ 

 

Das war schnell erledigt, alles hat subber geklappt 

unn jetzt werd enfach der Poschde in die Matschepampe gebabbt. 

Doch dann kommt das, was Zeit koschd unn das hattem käner gesahd, 

der Poschde soll am Schluss jo ausem Borrem gugge unn zwar kerzegrad. 



Mit de Wasserwoh werd das Ding stunnelang ausgericht, 

middachs um 5 war beim Ralle dann endlich mol e Ende in Sicht. 

De Bedong hat langsam gezoh 

unn der Poschde is endlich grad stehe blibb, do war de Ralle werklich froh. 

Stolz wie Nachbars Lumpi, war der Heimwerker dann, 

als der Poschde hat senkrecht in die Luft gestann. 

 

In dem Moment kommt de Weber Heiko vom Spazieregehe die Stroß 

enuffgewackelt 

unn is beim Ralle am Haus vorbeigedackelt. 

„Ey Weber“, kreischt de Ralle,“komm mol her zu mir, allä trinke mahn ich net, 

trinksche mit mir e Bier?“ 

 

Das Wort „Bier“ losst sich de Heiko net zwomol sahn, 

genauso wie Fußball unn uff de geliebte Betze eruff fahrn. 

De Ralle ab, zwo Bier ausem Keller hole, richdisch schä gekühlt  

unn hat sich wege seim gelungene Projekt wie de Heimwerkerkönisch gefühlt. 

De Heiko awwer guggt um sich unn hat sich so gedacht: 

„Na, was hat der dann heit eigentlich do draus gemacht? 

Ach, das is mir ach egal, mer brauch jo kä Grund fer e Bier enin se drigge 

unn ich trinke ach ohne was se schaffe am liebschde die Digge. 

Was ich heit widder gewannert bin,.. awwer das muss ich mache, dass ich net 

inroschde!“ 

...unn gehtschnurstracks zu, ...uffem Ralle sei Hofdoorposchde. 

 

De Ralle kommt ausem Haus, awwer es war alles zu spet,  

er sieht nur noch wie de Heiko sich mit voller Masse gehe den frisch 

inbedonierte Poschde leht... 



 

Was dann basiert is, das war kä Frach... 

Ganz klar, der Klügere gibt nach... 

De Heiko war eins mim Ralle seim Projekt, das war net schä 

unn de Weber samt dem Poschde han negsch do geläh! 

 

Das derf doch net wohr sinn, „Sahmol Heiko bisch du voll? 

Der steht jetzt in alle Richdunge, awwer nimmi dort hie, wo er soll! 

Wenn ich das nimmi grad kriehn jetzt dann kriehsch du e Job, der werd dir net 

gefalle,  

dann kansche 24 Stunn am Dach mei Hofdoor halle!“ 

 

„Tschuldigung, es dud mer läd“, sahter zum Ralle,  

„Kann ich es Bierche trotzdem behalle?“ 

Der will jo ah net, dass er sich mim Weber verkracht 

unn hat de Poschde widder gradgerickt, bis kurz vor Mitternacht.  

 

Die Straußjugend kreischt em Weber von Roth, beim Ralle hasche 

Baustelleverbot! 

 

 

 

 

 

 

 

 



Neischdie Technik, 2019 

Mer schreiwe es Johr 2019 unn die Welt is total verrickt, 

weil jede Dach muss mer was Neies lerne üwwer unser fortschreitende 

Technik. 

Die Junge, die mache sich do absolut kä Kopp,  

wenn mers net wäs, werd efach mol druffgedriggt uff dene unbekannte Knopp. 

Die ältere Generation die dud sich bei so Sache schun schwer, 

na alle, die Bedienungsanleitung läse vom erschde Fernseh, das im 

Wohnzimmer noch steht, is jo ah schun 40 Johr her. 

 

Awwer trotzdem werd net de Kopp in de Sand gesteckt, mer will jo uff jeden 

Fall uff de Heh bleiwe  

unn ah mol mim Enkelsche Whatsapp, Email unn SMSse schreiwe. 

So wollt e Fraa aus de Heinrichgass in Zukunft ah iwwer Facebook erreichbar 

sinn  

unn is direkt in so e Handy-Fachgeschäft enin. 

 

Ihr Mann saht noch: „Was willschen mit dem neimodisch Ding? Kriehsch dehäm 

grad die Weschmaschine oh!“ 

„Sei doch ruisch, mähnsche ich will bleiwe mit de Technik hinnedroh?“ 

Mache kunnter nix unn irgendwie warer jo ah gespannt  

unn so sinn se mim nei Handy unnerm Arm häm gerannt. 

 

Uffem Kischedisch hat mers dann mol ausgepackt unn ingeschalt... 

„Ei ei ei, sinn das kläne Knepp uff dem Ding, die siehn ich jo faschd net...ich glab 

mer sinn doch zu alt.“ 

Ach was, zu alt is mer nie, das kann ich eich sahn, 

unn an die kläne Knepp gewähne ner eich ah noch drahn. 

 



Die Hannelore hat gedenkt: „Na, was soll bassere, do werd mol druffgedrickt, 

frieher war ich bei so Sache ah schun recht geschickt. 

Klick, Klick, Klick, ach macht das Spaß, das is doch garnet so schwer... 

Ich zeich ders mol, do Herrmann, komm mol her.“ 

 

Funktione hat so e Telefon ganz, ganz viele,  

was se direkt rausgefunn han..., das kann sogar Musik abspiele! 

Unn die war ah direkt mol aktiviert, doch ebbes hat se dann doch gesteert  

unn zwar, das mer in de Heinrichsgass seit drei Stunn es selwe Lied uff voller 

Lautstärke heert. 

 

Herrmann, also langsam nervts mich schun awwer ich kriehns nimmi aus, 
Dunnerkeil, wie kumm ich dann jetzt aus dem Musikplayer eraus? 
Das gebbts doch net, ich schmeißes grad ausem Haus“, 
unn zack, wie aus Zauberhand hert mer jetzt die Musik von drauß! 
 
„Aaaah, Herrmann, mach was, das kann mer jo net die ganz Nacht heere, 
do dud sich jo ah die Nachbarschaft beschwere!“ 
Der geht naus unn holts wirrer rinn,  
„Mer brauche Hilfe, das macht alles kä Sinn.“ 
„Ich nemms, mir gehe mol zu Hildemanns odder Blauthe, die han das bestimmt 
schun gemach  
unn kenne uns schnell helfe bei derer Sach...! 
 
Doch mit dem laute Teil durch Roth se schlabbe das geht jo so net,  
„Die Leit denke doch, dass ich se nimmi all hät.“ 

Also muss ich mer was infalle losse, was macht Sinn 
unn wickel es Delefon mol ganz dick in drei bis vier Gescherrhantücher in!“ 
Ab ins Dorf mit dem Päggelsche, doch unnerwegs wird se noch noh der Musik 
ausem Gescherrhandtuch gefroht, 
bevor die Hannelore reagiere konnt, werd se erschd mol ganz rot. 
 
„Ei kennsche das net, das is doch vun de Technik de neischde Schrei,  
e Radio im Gescherrhanduch, do kannsche abtriggele unn Musik here debei!“ 
 



Schnell isse abgedackelt, weitere Frage hat se net zugeloss  
unn is dann direkt Richtung Friedhofsstroß geschoss. 
Bei Hildemanns war känner dehäm so hat‘s änner von de Blauthe ausgemacht, 
eins zwei drei, zwä Stunn es gleiche Lied das is genuch  
unn ruckzuck war Ruh in de Hannelore ihrm Gescherrhandtuch. 
 
Die Straußjugend singt de Familie Eicher e Lied, 
das mer ah so schnell nimmi ausgried! 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 

 



Ausflug in die Vorderpfalz, 2020 

Ä Sach verzehl ich eich jetzt noch, die bisher noch net in ner Red vorkomm is, 

es geht um e Reerer Bauer, der hat im letschde Johr noch e gudi Story geriss.  

Frocht hatter uff zwä seiner Anhänger vom Traktor mo widder gelad, 

in die Vorderpfalz muss das Zeich gebrung wärre, do werd gar net lang gewart. 

 

De Bulldog unn beide Hänger han zwar ausgesieh wie Sau, 

macht awwer nix, die wärre dort jo net ausgestellt zur Schau. 

Also uffgemach mit de Ladung Frocht, um se an geplanter Stelle absekippe, 

nohdem de Sebbi fertisch war demit das alles uffseschippe. 

 

Üwwer die Pälzer Weinstroß ging sei Wesch e klänes Stickschje lang,  

bis er in weiter Ferne sieht: „Ach Gott, was is dann das do vorne fer e 

Empfang?“ 

Mehr als e dutzend Traktore sinn do die Weinstroß entlang hinnerhanner her 

gefahr,  

blitz blank gebutzt, hann se em Sebbi direkt schon aus de Ferne glänzend in sei 

Aue geschlah. 

 

An käm Traktor hat mer do e Fleckche Dreck gesieh, 

die hann sich wohl werklich geb arisch viel Mieh! 

 

Anhänger mit Frocht hotten se ah alle net debei,  

„Ei, was geht dann do fer e Show ab ewei? 

Das is bestimmt die Bauern-Poser Scene aus de Landeshauptstadt Mänz, 

do hall ich mich mol zerick, sunnschd komm ich in „Achtung Kontrolle“ uff 

Kabel äns. 

 



Ich bleib mol stehe“, hat sich de Sebbi gedenkt 

unn hat sei Gefährt e bissje uff die Seit gelenkt. 

„Ich wart äfach bis die alle an mir vorbei gefahr sinn, 

is jo kaum se üwwersiehe, dass ich net änner vun dene bin!“ 

 

Die Traktore sinn dann immer näher und näher komm 

unn ach e Polizei-Eskorde hat de Sebbi bei dene debei vernomm.  

Äner nohm anner sinn se am Sebbi und seinem dreckische Gefährd entlang 

gezoh, 

„Hoffentlich sinn die ball an mir vorbei, do wär ich werklich froh!“ 

 

Vun unne bis owwe abgescannt hann se de Sebbi unn sei Traktor mit ihre 

Blicke, 

awwer an seinem Traktor war naderlich in der kurze Zeit nix mehr serecht ze 

ricke.  

Geschämt hatter sich…hat awwer immer freindlich genickt, 

um net ganz so ufzefalle mit dem viele Dreck, hat er als zwischedurch mo uf die 

Scheibereinigungsanlach gedrickt.  

 

De Scheibewischer zieht durch de Dreck sei Bahne,  

dodurch konnt mer em Sebbi sei Grieße nur noch erahne. 

 

Mit änem mo hat de Sebbi das Spektakel do ach verstann,  

das Ganze war e Traktor-Demo, wo er awwer uf käne Fall will teilnemme dran.  

Kaum fertisch gedenkt dene Satz in seinem Sinn, 

winkt ne ah schon äner von dene Bolizischde hinner die annere in. 

 

 



„Oa Nä, das will ich doch net, 

wenn ich mer doch nur e annerer Dach fer mei Frocht abselade ausgesucht 

hät!“ 

Awwer zu spet, er konnt der Sach nimmi entfliehe, 

„Ich muss jetzt werklich mit der Traktor-Demo do umher ziehe!“ 

 

Unner all dene sauwere Gefärde fall ich awwer ah noch so uff, 

vor allem weher meiner stingisch Ladung do hinner mir druff. 

Awwer was solls…grad aus gugge, lächeln unn von inne eraus glänze, 

kann ich dene Traktorzug als Schlusslicht bestimmt gut ergänze.  

 

Die Polizeieskorde hat zwischedorch hinne dran angehall 

unn de Dreck von de Stroß gekehrt, der beim Sebbi is am Bulldog abgefall. 

 

E paar Meder getuckert, hat er sich dann jedoch endgüldisch ins Aus bei seine 

neie Kollesche geschoss,  

weil sei Wesch wo annersch lang ging, hat er die Weinstroß mit samt Traktor 

verloss.  

 

„E klänes Abenteuer wars jedenfalls fer mich gewäss,  

dass ich,“ hat sich de Sebbi gedenkt, „ so schnell ah nimmi vergess.“ 

Uffm Hämwesch hatter sich gesaat: „Das dud mer nimmi bassere“, 

unn so hat mer ne gesieh beim Kauschke mit 4 Tickets an der Waschanlach 

rumrangschere… 

Doch das is e annerie Geschischd, behallens mol im Sinn, 

das kommt nägschd Johr in die Red eninn. 

 

 



Die Straußjugend kreischt em Demobrecher ze ehr, 

wenn de Bulldog an dem Dach doch wenigschdens gebutzt gewäscht wär.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Ende 

So ihr Leid, das wars mit de „Best-Of“-Geschischde,  

mer hoffe mer kenne eich nägschd Johr wirrer aktuelle Theme berichte. 

Unser Strauß is dies Johr gefall e bissje besonnersch aus,  

trotzdem ricke mer jetzt mo e Schlickche Wein fer ne raus.  

Corananas, also halb Corona halb Ananas, häßt das gude Stick, 

bitte wünsch uns fer die Kerb 2022 ganz viel Glick! 

Dies Johr gebts leider kä Kaffee unn Kuche se kaafe, 

dodefor hammer alles geduh, dass ner känne mit nem Bierche üwwer die 

Mitteldorfstroß laafe.  

 

Rainer, jetzt bisch du awwer noch kurz an de Reih, 

bevor ich eich mach de Wesch zu de Biercher frei.  

 

Lieber Rainer, Danke fer dei schäne Worde, 

unser Kerb is efach die beschd von alle Orde.  

Danke will ich ah noch em Niko unn de Anna-Luisa, die mir geholf han beim 

Schreiwe von derer Red, 

jetzt will ich mich verabschiede, dass das Ganze net noch länger wärd. 

SONNE:(Fers helfe beim Schreiwe dank ich em Niko un de Zwiwwel un ich han se 

ah gern geläs, jetzt mache mer weiter do owwe is langsam richtig häs.) 

KEINE SONNE:(Fers Helfe beim Schreiwe danke ich em Niko un de Zwiwwel un 

ich han se ah gern geläs, hoffentlich krieh mer noch besser Wetter und es werd 

noch e bissche häs.) 

Das war’s jetzt, mer hoffe, dass mer nägschd Johr wirrer unser normali Kerb fer 

alle hann, 

sodass mer de ursprüngliche Ausnahmezustand in de Middeldorfstroß vorfinne 

kann.  

 



E letschdes Mol kreischd jetzt unser Mundschenk de Hasso nommo vor,  

sodass unser Wunsch fer die Kerb 2022 wärd hoffentlich wohr. 

Die Straußjugend kreischd de beschd Kerb se ehr,  

hoffentlich is es näschd Johr do unne nimmi so leer.  


